
Pudno a reporma iti daga ken nailian-demokratiko a rebolusyon



Libre a panangiwaras ti daga kadagiti mannalon nga agsuksukay ti daga wenno pudno a reporma iti daga ti basaran a solusyon, saan laeng iti agdama a sangsangwen a krisis iti taraon ken agrikultura, nu di karaman ti sibubukel a problema ti pannaka-ilumlom ti ekonomya ti sistema a malakolonyal ken malapyudal iti Pilipinas.

Itatta, ken iti kaanuman, lallalo a napateg ken insigida ti pagkasapulan nga itandudo ti pannakidangadang para iti pudno a reporma iti daga iti sangwanan ti panagkaro ti panagrigrigat ti intero a pagilian, aglalo ti masa a mannalon iti kaaw-awayan.

Lumatlatak pay daytoy a kiddaw iti sangwanan ti krisis iti taraon, ken kabuklan a krisis iti ekonomya. Ngumatngato ti presyo ti bagas kagiddan ti 6.1% implasyon idi Setyembre, a mangpampaneknek nga awan serbi, ubbaw dagiti kari a kalag-anan, ken palpak ken lallalo a parigat dagiti ad-addangen ti rehimen Marcos.

Nangato ti presyo ti bagas a kangrunaan ket gapu ti nangato a gastos iti produksyon, a dakkel a paset na ket bukbuklen ti abang wenno buwis iti daga aglalo kadagiti kataltalonan, kakuyog ti nangato a presyo ti maang-angkat a bin-i, ramit ken dadduma pay nga usar iti produksyon. Nasaknap ti pannakalugi, pannakaikulbo wenno pannaka-ilumlom iti utang ti masa a mannalon.

Sumardeng wenno bumasbassit ti produksyon gapu iti atrasado a sistema iti panagtalon. Iti kabuklan, manumano, mangnamnama iti tudo, saggabassit, ken sangapamilyaan pay latta ti produksyon a pang-agrikultura iti Pilipinas.

Saan a bumaba iti 60% kadagiti taltalon ket nababbaba iti maysa ektarya laeng iti rukod na. Nasurok 50% ti daga a masuksukay ket adda iti ima ti 11% laeng a makinkukua ti daga. Sumagmamano a pamilya laeng ti agtagikua iti rinib-ribu nga ektarya a kadagaan a pang-agrikultura. Awanan dagiti basaran nga industriya ti pagilian.

Agtultuloy a patpatayen ti kasta unay a liberalisasyon iti importasyon ti lokal a produksyon a pang-agrikultura. Sigud a makaanay para iti bukod, itatta ket dumandanon iti 20% ti suplay ti bagas nga ang-angkaten ti Pilipinas. Dumakdakkel ti maang-angkat wenno maigabgabor nga imported a lasuna, balatong, naduma-duma a nateng, uray pay karne ti manok ken baboy. Ngannganin mapaksiat ti panag-ang-angkat ti lokal nga produksyon ti bawang.

Nairut ti kontrol ken manipulasyon ti kartel ti dadakkel a burgesya kumprador a komersyante ken importer, iti suplay ken presyo ti bagas ken dadduma pay a produkto a pang-agrikultura. Bilyun-bilyon a piso ti gamgamgamen da iti nakaro a panagsagaba ti umili.

Mayorya ti umili a Pilipino ket bukbuklen dagiti mannalon, mangmangged-talon ken populasyon a nakagalut iti agrikultura wenno nainsigudan nga ekonomya. Kangrunaan a problema da ket ti kinaawan ti bukod a daga a sukayen. Pakpakarwen pay daytoy ti panaggamrud ti daga dagiti apo’t daga, kasta met ti dadakkel a kapitalista a kumpanya iti panagminas, plantasyon, ekoturismo ken dagiti proyekto nga pang-imprastruktura, nga mangpadpadisi iti ginasut-ribu a mannalon kadagiti daga da.

Lalo pay a parigat ti malaklak-am ti masa a mannalon iti ginasut a baryo nga ok-okuparen ken tengtengngelen dagiti yunit ti militar ken kumonkontrol iti populasyon, komersyo ken produksyon iti linged ti kontra-insurhensiya. Awan anawa ti panaglabsing dagiti pasista a gamat ti estado kadagiti karbengan-tao ken dagiti karbengan pang-ekonomya ti masa iti kaaw-awayan.

Gapu ta awan ti pudno a reporma ti daga, nalawa ti panaggamrud, panagbaliw-usar ti daga, ken awan kasilpo nga industriyalisasyon iti pagilian, dumakkel a dumakkel ti sobra a pwersa ti tegged iti kaaw-awayan. Milyun-milyon ti awanan daga ngem agtaltalinaed a maigalgalut ti rinib-ribu iti ekonomya a pang-agraryo. Maparparigat da iti nadumaduma a langa ti pyudal ken malapyudal a pannakagundaway.

Dimmanunen iti 14 ti naipatungpal nga ubbaw a programa iti reporma iti daga iti Pilipinas iti napalabas a maysa a siglo, karaman ti Presidential Decree 27 iti uneg ti diktadura a Marcos ken Comprehensive Agrarian Reform Program (CARP) ken CARPER iti uneg dagiti simmaruno a rehimen. Amin dagitoy ket ubbaw ken managinkukuna a programa a saan a timmungpal iti kangrunaan a panggep ti reporma iti daga a libre a maiwaras ti daga kadagiti agsuksukay kadaytoy.

Ubbaw met ti ipampannakkel ti agdama a rehimen Marcos a New Agrarian Emancipation Act, a kano ket tapno mapunasen ti utang iti amortisasyon ken maiteden ti titulo ti daga kadagiti mannalon iti uneg ti CARP. Iti sangwanan ti panagari ti dadakkel nga asendero ken ganggannaet a kapitalista, pannaka-ikulbo wenno pannaka-ilumlom iti utang ti masa a mannalon, sigurado a mangpataud laeng daytoy iti nasaknap a panaggamrud ti daga iti langa ti ligal wenno pwersado a “panaggatang” kadagiti titulo. Daytoy nga addang ket kasilpo ti programa ti World Bank a papigsaen ti panagserrek ti ganggannaet a kapital iti agrikultura.

Kas iti uneg ti programa a Masagana 99 ti ama a diktador a nangilumlom iti ginasut-ribu a pamilya a mannalon iti utang a nagtaudan iti nasaknap a panaggamrud ti daga ken panangpaksiat kadagiti lokal a bin-i, idurduron ita ni Marcos ti panagusar kadagiti bin-i ti pagay a “high-yield” wenno dakkel ti ani nga nakasanggir kadagiti nangina a pestisidyo, pabor iti interes dagiti ganggannaet a dadakkel a kapitalista nga agribisnes, ken maikaniwas iti pagsayaatan ti masa a mannalon.

Iti sangwanan dagiti patakaran ken daytoy nga addangen a maikaniwas iti interes ken pagsayaatan ti masa a mannalon, rumbeng a palawaen ti panagkaykaysa, agtignay ken lumaban tapno pagumluongen dagiti arungaing da para iti pudno a reporma iti daga ken dagiti kasilpo nga insigida nga addangen. Kasilpo daytoy ket rumbeng da a papigsaen ti pannakidangadang tapno ibaba ti buwis iti daga wenno bingayan ti apit pabor kadagiti agsuksukay ti daga, ikkaten ti usura, ingato ti presyo ti paglakuan ti apit, ken dadduma pay nga insigida a kasapulan.

Ti pannakilaban para iti pudno a reporma iti daga ket nakasilpo ken naan-anay laeng a maipagballigi iti panangitandudo ti nailian-demokratiko a pannakidangadang. Iti kasumbangir na, saan a naan-anay nga umabante ti nailian-demokratiko a tignayan nu saan a napigsa a maiyab-abante ti tignayan para iti pudno a reporma iti daga nga isu ti kangrunaan a demokratiko nga arungaing ti mayorya nga umili a Pilipino.

Ti pannakidangadang para iti pudno a reporma iti daga ti kangrunaan a mangbukbukel iti rebolusyon agraryo—ti biag ken patay a pannakidangadang iti dasig ti masa a mannalon tapno rebbeken ti bileg dagiti apo’t daga. Itantandudo daytoy ti rebolusyonaryo a tignayan ti masa a mannalon iti kaaw-awayan babaen ti Pambansang Katipunan ng Magbubukid (PKM) katinnulong ti armado a pannakidangadang nga itantandudo ti New People’s Army. Agserserbi daytoy a basaran ti panagipundar ti rebolusyonaryo a pigsa para iti naunday a gubat ti umili.




Usura: Panagkikil iti kaaw-awayan



Nganngani amin dagiti babassit ken akintengnga a mannalon ket umut-utang tapno supusupan ti gastos da iti produksyon. Daytoy ket gapu ta agkurkurang ti kapital da tapno supusupan ti dumakdakkel a gastos iti nangina nga imported nga input iti produksyon. Awan met ti subsidyo ti estado para iti produksyon a pang-agrikultural iti Pilipinas (saan a kas iti Vietnam). Kaadduan kadagiti mannalon ket nagsuek ti kabiagan, ken maidurduron iti agngangabit a pannaka-ikulbo. Kadaytoy a kasasaad, lalo pay a lumatlatak ti panagkikil dagiti usurero kadakuada iti langa ti mananggundaway nga interes iti pautang.

Panagpespes dagiti ahensya

a microfinance

Kadagiti kataltalonan iti Mindoro, kadawyan nga umut-utang dagiti mannalon kadagiti microlending agency, nayon kadagiti bangko. Kabayatan nga agsingsingir dagiti bangko ti 4% nga interes, aginggana 15% ti singsingiren dagiti microlending agency tunggal panaggaapit.

Kadawyan a dumandanon iti ₱90,000 ti kasapulan nga utangen dagiti mannalon kadagiti bangko ken microlending agency para iti panagimula ti pagay iti 1.5 ektarya a daga. Iti maysa a rikus ti minnulaan, nasurok ₱99,000 ti magastos na tapno makapataud ti 130 kaban nga irik. Nu adda iti ₱14 kada kilo ti ginnatangan, mabalin na a maparuar ti kabuklan a ₱100,100. Ngem kalpasan na nga iyawas ti gastos iti produksyon, adda laeng ti ₱968 a mabati kanyana, kabatog ti ₱8 kada aldaw para iti uppat a bulan a panagtalon. Lugi ken awan pulos kabaelan na a bayadan ti sigud nga utang na.

Nupaykasta, linawas ti panagsingir iti utang ken interes dagiti microlending agency usar dagiti agresibo a pamuspusan. Tapno iduron ti panagkolekta, “or-organisaen” dagitoy dagiti mannalon kadagiti timpuyog wenno basar iti pammati da. Laksid iti singir iti utang, ingkapilitan nga agkulkolekta dagitoy ti “seguro” ken “urnong” nga agserserbi a “pauna a bayad” iti sumaruno nga ut-utang. Saan a mabalin nga usaren wenno ibabawi dagiti mannalon para kadagiti pagkasapulan da.

Kasapulan nga umutang dagiti mannalon iti sabali nga ahensya tapno bayadan dagiti inutang da, ken uray pay para iti sumaruno a minnulaan. Awan turungen na daytoy a kalakaran nu di panangkompiskar ti daga da ken dadduma a ramit da iti produksyon.

Nangrugi ti microlending iti Pilipinas idi dekada 1990 iti duron ti World Bank ken Asian Development Bank. Aginggana ita, dagitoy ti kadakkelan a pangal-alaan ti kapital, ken tumaktako ti kadadakkelan a ganansya. Maysa ditoy ti Center for Agriculture and Rural Development (CARD) ti ADB a masirsirpat nga addaan 1.3 milyon a mangngutang iti intero a Pilipinas. Iti abereyds, pagsisinnublaten a pagutangan dagiti mannalon iti 2-3 microlending agency para iti inaldaw-aldaw a gastos ken tapno pangbayad iti agraraira nga utang da.

Panaggundaway a  komersyante-usurero

Iti Cagayan ken Isabela, agkara-iwara dagiti komersyante-usurero, maysa a tipo ti usurero nga inyanak ti monopolyo a kapitalista iti agrokemikal ken dadakkel a kumprador nga adda kainaigan na iti produksyon ti bin-i nga hybrid. Iti pakasaritaan ti rehiyon, timmaud ken immadu dagitoy nga usurero iti panawen ti diktadura a Marcos nu sadinno ket induron ti panagusar ti imported nga bin-i nga high-yield variety iti uneg ti ubbaw a programa a “Green Revolution.”

Iti amianan a laud a Cagayan, ti interes iti pautang ket dumandanon ti 25%-35% kada minnulaan wenno 5%-7% kada bulan. Iti kapatagan met ti abagatan nga Isabela, 5%-10% ti interes kada bulan. Nu saan a nakabayad iti prinsipal ken interes daytoy iti maikalima a bulan, maipatuon ti 5% iti prinsipal ken naurnong nga interes daytoy.

Saan a maisalakan dagiti mannalon iti panagbayad uray iti panawen dagiti didigra. Adda pay dagiti gundaway nga ingatngato dagiti usurero ti interes iti tengnga ti nasaknap nga pannakadadael ken trahedya a gapuanan ti napipigsa nga bagyo, panaglayos wenno panagtudo.

Kanayon a kasilpo ti panagpautang ti panag-obliga kadagiti mannalon a kadakuada laeng nga ilako dagiti produkto da. Iti daytoy nga urnos, nayon da pay a gungundawayan dagiti mannalon babaen kadagiti naduma-duma a langa ti komersyante a panagsuitik. Dagiti komersyante ti mangikedkeddeng iti presyo ti ginnatangan kadagiti produkto ken isuda met laeng ti mangikedkeddeng nu ania a klase, marka ken presyo ti bin-i nga mais, abono, pestisidyo ken herbisidyo ti gatangen kadakuada ti mannalon.

Kaadduan kadagiti usurero ket dumawdawat ti kolateral iti inpautang, nga kadawyan ket ti daga wenno nuang ti mannalon. Kanayon met a karagpin ti mapang-usura a pautang ti pagsawsaw-an, panagbugtak ken nu maminsan ket panangdangran kadagiti mannalon.

Panangilumlom iti sistema a

pabutang

Bayat na a nasaknap ti usura dagiti komersyante ken microlending agency, saan latta a mapukaw ken kakarwan pay latta ti tradisyunal nga usurero iti kaaw-awayan— dagiti apo’t daga. Nalatak daytoy iti Masbate, nu sadinno ket ilumlumlom dagitoy iti utang dagiti mannalon nga agtagtagikuan ti bukod a daga iti uneg ti sistema a “pabutang.”

Iti maysa ektarya a daga, kadawyan a gumasgastos ti mannalon ti ₱26,400 tapno makaapit ti 48 kaban ti irik. Iti uneg ti pabutang, agutang ti mannalon ti ₱10,000 tapno makakamat iti gastos iti produksyon. Bayadan na daytoy ti 20 kaban ti pagay. Iti ginnatangan a ₱1000-₱1100 kada kaban ti irik, kumalkalansing a 100% ti tubo ti usurero nga apo’t daga.

Maiyawas pay iti apit ti walo a kaban ti irik kas pangbayad iti tallo a sako nga inutang nga abono. Iti panagleppas ti apit, walo a sako ti irik laeng ti mabatbati iti mannalon. Kasapulan na daytoy nga idanun aginggana sumaruno nga tayyek ti minnulaan.




#ML51: Panagtignay laban iti kumarkaro a pasismo ti anak ti diktador



Linagip ti rinib-ribu a Pilipino idi Setyembre 21 ti maika-51 anibersaryo ti pannaka-ideklara ti linteg militar iti sangwanan ti kumarkaro a pasismo ken korapsyon ti rehimen ni Ferdinand Marcos Jr. Inrussuat dagiti progresibo a grupo iti pinangiyuna ti Bagong Alyansang Makabayan ti demonstrasyon iti Manila kagiddan dagiti panagtignay iti siyam a probinsya ken walo a pagilian iti ballasiw-taaw nga addaan tema a “Martial Law noon, Terror Law ngayon.”

Nasurok 6,000 ti nagmartsa manipud Liwasang Bonifacio agturong Mendiola iti Manila. Nagpanawagan da ti hustisya para iti rinib-ribu a biktima ti panaglabsing iti karbengan-tao iti panawen ti diktadura ken kadagiti simmaruno a rehimen. Pinasingkedan da iti protesta ti panawagan nga ibasura ti Anti-Terrorism Act of 2020 (ATA). Nakuna da, ti kultura ti impunidad ita a panawen ken panangkallub kadagiti krimen ti estado ket paset ti “patawid ti linteg militar” nga itultuloy ti rehimen Marcos II. Sakbay daytoy, nagpiket dagiti organisasyon manipud iti Southern Tagalog iti sangwanan ti embahada ti US ken iti Korte Suprema iti agpada nga aldaw. Nagirussuat met kadagiti protesta dagiti grupo ti agtutubo iti 12 pagadalan iti Metro Manila. Iti Intramuros, inyun-una dagiti mangtubtubngar iti panagkusit iti eleksyon 2022 ti maysa a misa ti ili iti sango ti Commission on Elections.

Iti Baguio City, nasurok 800 nga agtutubo ti rimuar kadagiti klase ken nagmartsa iti kaunoran ti Session Road. Iti Tacloban City, insayangkat ti panagtignay manipud iti uneg ti UP-Tacloban. Nagirussuat met ti ababa a programa dagiti miyembro ti progresibo a timpuyog iti Cavite ken Pampanga, ken iti Legazpi City ken Naga City.

Nagkukuyog iti maysa a pang-ili a misa dagiti Negrosanon iti Escalante City, kabayatan a maysa a protesta ti inrussuat iti Bacolod City. Kapada a protesta ti inyaramid kadagiti syudad ti Iloilo, Cebu, Davao ken Tuguegarao.

Iti ballasiw-taaw, nagisayangkat ti dakkel a protesta ti Malaya Movement USA iti New York City idi Setyembre 18, kagiddan ti kongreso daytoy. Inpinget daytoy a gibusan ti ayuda militar ken pondo iti pasismo ti gobyerno ti US iti rehimen Marcos. Indaulwan dagiti progresibo nga organisasyon iti US dagiti protesta ken panagtignay iti siyam pay a syudad iti US. Nangiyaramid met ti aktibidad dagiti organisasyon a Pilipino iti Australia, Hong Kong, New Zealand, South Korea, Thailand, Japan, ken Canada.

Panangkillu ti pakasaritaan

Paset iti tema dagiti panagtignay ti panangibutaktak kadagiti kinaulbod ken panangkillu ti pamilya Marcos iti pakasaritaan. Tinubngar dagiti grupo ti panangiruar ti memorandum ti Department of Education nga idadaulwan ni Sara Duterte a nangikkat ti nagan a Marcos iti panagtalakay ti diktadura iti kurikulum iti elementarya.

Malaksid iti daytoy, pinaungar ken ingkapilitan nga ipatpatilmun ti pamilya Marcos iti umili dagiti programa ti dati a diktador kas kadagiti Kadiwa Store, Masagana 99 ken ti “rebranding” a Baro a Pilipinas manipud iti Baro a Gimong ti ama na.

Kas iti ninamnama, awan arimekmek ni Marcos Jr iti aldaw ti pananglagip ti brutalidad ti ama na. Awanan bain pay a nagirussuat ti “panangsubli-napalabas iti napipintas nga epekto ti linteg militar” ni Imee Marcos, kadua dagiti dati a heneral ni Marcos Sr tapno kano kontraen ti panangpadakes iti pamilya da.




Dagiti armado nga aksyon, inrussuat ti NPA iti 5 a probinsya

INNEM NGA ARMADO nga aksyon ti inrussuat dagiti Nalabbaga a mannakigubat segun iti report ti New People’s Army (NPA) kadagiti napalabas a lawas. Kanayon kadagitoy nga armado nga aksyon ti panangipatungpal ti pagannurutan ti rebolusyonaryo a tignayan iti panangsalaknib iti aglawlaw.

Iti Quezon, maysa a soldado ti 80th IB ti natay ken dua ti nasugatan iti armado nga aksyon ti NPA-Quezon idi Setyembre 27 iti Sityo Mararaot, Barangay Lumutan, General Nakar. Ti makuna a yunit ket agarup dua lawasen nga agop-operasyon iti lugar. Maikaniwas ti insidente iti naideklara idi Pebrero nga “insurgency-free” ti General Nakar.

Iti Eastern Samar, pinaputukan dagiti Nalabbaga a mannakigubat ti agop-operasyon a tropa ti pinaglaok a 4th Scout Ranger Battalion (SRB) ken 42nd IB iti Sityo Barayan, Barangay Pandol, Can-avid, Eastern Samar idi Agosto 23. Naulimek a nakaasideg iti agop-operasyon a tropa ti militar dagiti mannakigubat ti NPA ken nagpaputok ti lima a minuto sakbay a nakabales ti putok dagiti soldado. Dua nga elemento ti 4th SRB ti natay bayat a tallo ti nasugatan. Pilit nga inlemmeng ti militar iti publiko ti pannakaabak da gapu ta inwaragawag daytoyen nga “insurgency-free” ti ili ti Can-avid.

Iti Oriental Mindoro, rina-ot ti NPA-Mindoro ti operasyon ti kwari iti tengnga ti Karayan ti Bongabong, Barangay Hagupit, Bongabong idi Setyembre 20 ti malem. Pinaralisa ken pinuoran dagiti Nalabbaga a mannakigubat ti maysa a payloader nga us-usaren iti operasyon. Ti kwari ket kukua ti mayor ti Bongabong a ni Elgin Malaluan. Segun iti NPA, nairut a ballaag ti aksyon militar kadagiti mangdaddadael iti aglawlaw iti intero nga isla.

Iti Western Samar, maysa a CAFGU ken maysa nga aset ti militar ti inambus dagiti operatiba ti NPA idi Setyembre 16 ken 17. Dagiti dua ket kakuyog kadagiti operasyon a kombat ti Armed Forces of the Philippines (AFP) ken kangrunaan nga aset iti paniktik a nakaro a mangrirriribuk ti masa iti lugar.

Iti Bukidnon, inisnayp dagiti Nalabbaga a mannakigubat ti tropa ti 48th IB nga agbanbantay iti maysa a tsekpoynt iti Barangay Cawayan iti Quezon idi Setyembre 13. Maysa a soldado ti napuntaan ken sigida a natay.

Idi Setyembre 10, nakarinnupak ti NPA-Bukidnon ti agop-operasyon a tropa ti 89th IB iti Sityo Logdeck 6, Barangay Linabo, Quezon. Maysa a soldado ti kumpirmado a natay ken maysa ti nasugatan segun kadagiti residente iti lugar.




Protesta

Kabataan kontra badyet ti pasismo ken korapsyon. Dua aldaw kalpasan nga iratsada ti nailian a badyet para iti 2024 iti Kongreso, nagprotesta dagiti estudyante iti pito nga unibersidad iti Metro Manila ken Iloilo City idi Setyembre 29 tapno kundenaren daytoy.

Nagprotesta met dagiti nailian-demokratiko nga organisasyon iti sango ti Kongreso idi Setyembre 26 tapno tubngaren ti panangbusbos ni Sara Duterte iti pondo ti pagilian ken kontraen ti panagdawat na ti confidential ken intelligence funds.

Karbengan dagiti mannuro, ilaban. Kas pananglagip iti World Teacher’s Day, nagirussuat ti Unity Walk manipud University of Sto. Tomas aginggana Mendiola iti Manila idi Oktubre 5 ti ginasut a mannuro iti pinangidaulo ti Alliance of Concerned Teachers. Inpinget da nga ingato ti sweldo dagiti mannuro ken sungbatan ti kasapulan ti sektor ti edukasyon iti pagilian.

Kampuhan ti mannalon iti Antipolo. Inrussuat idi Setyembre 18 dagiti mannalon iti pinangidaulo ti Pagkakaisa at Bukluran ng Magsasaka sa Nagpatong Inc ti maysa lawas a kampuhan iti Sityo Nagpatong, Barangay San Jose, Antipolo City, Rizal. Panggep ti kampuhan nga irupir ti karbengan da iti daga a dua dekada dan a suksukayen. Kagiddan daytoy iti dayalog a kayat da nga irupir iti gobernadora iti probinsya.

Kabayatan na, nagprotesta ken nakipagdayalog met ti timpuyog iti mayor ti Antipolo City idi Oktubre 4.

Singiren ti pasista a militar! Dua nga agsaruno a panagtignay ti inrussuat dagiti grupo ti agtutubo ken mangmangged iti Metro Manila idi Oktubre 4 ken 5 tapno kundenaren ti panagdukot ken agtultuloy nga detensyon iti tallo a tanggol-katutubo iti Mindoro, kasta met ti panangpapatay dagiti pwersa ti estado iti organisador ti unyon a ni Jude Fernandez.

Sakbay daytoy, nagirussuat ti raling-iglap dagiti agtutubo iti sangwanan ti Camp Aguinaldo iti Quezon City idi Setyembre 23 tapno pagsungbaten ti AFP kadagiti kaso ti desaparecidos.

Panangpaawan-basol kenni Palparan, kinundenar. Nagprotesta iti sango ti korte iti Malolos, Bulacan idi Oktubre 6 dagiti grupo iti karbengan-tao tapno kundenaren ti panangpaawan-basol daytoy kenni M/Gen. Jovito Palparan kadagiti kaso a kidnapping, iligal a panangibalud ken panangpasakit. Dagitoy a kaso ket insampa ti agkabsat nga Raymond ken Reynaldo Manalo laban iti berdugo a heneral. Karabbian na, naaddaan ti kapada a protesta iti Quezon City.

Ibasura ti ar-aramid a kaso laban iti CERNET. Nagpiket iti sango ti DOJ-Region 7 idi Setyembre 27 dagiti demokratiko nga organisasyon iti pinangiyun-una ti Bayan-Cebu kabayatan na a madingdinggeg ti umuna nga imbestigasyon iti ar-aramid a kaso a “terrorist financing” nga insampa ti AFP laban iti Community Empowerment Resource, Inc. (CERNET).




Pananggundaway ken masaker iti trabaho iti industriya ti lupot

Saan a mailemmeng ti reaksyonaryo nga estado ti krisis iti empleyo iti agtultuloy a pannakapukaw dagiti trabaho iti pagilian. Idi Hulyo, saan a bumaba iti 4.6 milyon a Pilipino ti nai-rekord nga awanan, kurang iti trabaho wenno “napakapsutan ti nakem” a makabiruk ti trabaho iti uneg ti innem a bulan. Naringbaw daytoy a krisis kadagiti sona ti panagubra wenno export processing zone (EPZ), aglalo iti subsektor ti panagmanupaktura ti lupot.

Idi Setyembre laeng, inpablaak ti Confederation of Wearable Exporters of the Philippines (CONWEP) ti panangikkat ti 6,000 mangmangged kadagiti pagaramidan ti lupot iti Bataan ken Cebu. Nayon ida iti nasurok 10,000 nga inikkat iti subsektor idi 2022. Dagitoy a mangmangged ket agub-ubra iti dadakkel a gangannaet a kumpanya nga agar-aramid kadagiti badbado para kadagiti sikat a marka kas ti Adidas, Juicy Couture, Gap ken dadduma pay.

Pambar ti CONWEP, resulta ti panagserra dagiti pabrika iti panagbaba ti demand para iti luplupot ken dadduma pay a produkto a textile (sapatos, bag), aglalo iti US a kangrunaan a merkado dagiti dait-Pilipinas. Segun ditoy, saan nga adayo a dumanon iti 8%-10% iti 270,000 mangmangged iti subsektor ti maawanan ti trabaho gapu iti “nakapsut” a sangalubungan a demand. Ipabpabasol met dagiti opisyal ti reaksyonaryo nga estado dagiti panagserra iti kuna da a “nangato a sweldo” dagiti mangmangged.

Maysa kadagitoy a mangmangged ni Lisa, 45 tawen. Sakbay isuna a naikkat idi 2022, walo a tawen isuna a nagubra kas agdadait iti maysa a pabrika iti Cavite. Karaman kadagiti dadaiten na dagiti bado para iti marka-US nga kumpanya a Candies, Macy ken Jennifer Lopez. Kadua na a naawanan ti trabaho ti nasurok 1,000 pay a mangmangged, nu sadinno kaguddua ket babbai. Awan naawat da a separation pay wenno aniaman a benepisyo idi kellaat nga inserra ti pabrika.

Iti sibubukel a panawen a panagubra ni Lisa, ngimmato laeng ti ₱86 ti sweldo na manipud ₱315 idi 2017 agturong ₱401 idi 2022 (wenno iti abereyds a ₱10.75 kada tawen). Awan ti naawat na a sabali a benepisyo laksid iti minimum nga inkeddeng ti estado.

Iti pagubraan, awan inana dagiti mangmangged kas kanyana. Kankanayon nga agkamkamat ti oras ti maneydsment tapno malissian nga adda obertaym a nasurok iti dua oras. Kanya-kanya met dagiti mangmangged ti panaggatang ken panangitugot ti de-klip nga electric fan tapno makaanges da gapu iti kinakurang iti bentilasyon ken nakabarbara a pabrika. Awan ti regular a breyk da laksid iti pannangan iti pangaldaw.

Regular a mangmangged ken aldawan ti panangpasweldo kenni Lisa ngem addaan isuna ti kota maisurot iti “linya” ti produksyon (panagdait ti manggas, kwelyo ken dadduma pay). Masansan, maikedkeddeng ti kota iti 7,000 pidaso kada aldaw. Nu saan da madanon, maung-ungtan isuna ken dagiti dadduma pay nga adda iti “linya” na.

Pannakalugi ti inted nga rason ti kapitalista iti panangikkat kadagiti mangmangged. Ngem saan a nagserra daytoy. Kadaytoy 2023, nakapaskil pay iti internet dagiti bakante a pwesto kadagiti pabrika daytoy, karaman iti Cavite ken Las Pinas.

Limmaban ti unyon a nakapaunegan ni Lisa ken nagsampa ti kaso nga iligal a panangikkat ken panagrebbek ti unyon. Awan resolusyon na daytoy aginggana ita. Kabayatan na, awan pay nabirukan a baro a trabaho ni Lisa ken dagiti kakadua na, 11 bulan kalpasan ida a maikkat.

Kadagiti kaso ti panangikkat iti Bataan ken Cebu, saan a mailimed dagiti ganggannaet a kapitalista ken lokal nga opisyal a saan nga agnanayon a nagserra dagiti kumpanya. Inyakar laeng dagitoy dagiti operasyon da iti sabali a pagilian nu sadinno ket mas nababa ti gastos iti produksyon.

Saan nga agtultuloy a bimmaba ti sangalubongan a demand para iti luplupot, kas iti sangkadalawat ti CONWEP idi 2022. Kinapudno na, nagungar iti 14% ti eksport ti subsektor iti Pilipinas iti umuna a kaguddua ti tawen, manipud $1.009 bilyon agturong $1.155 bilyon.

Iti US, masirsirpat nga agungar ti demand para iti luplupot iti 2.82% kada tawen iti sumarsaruno a lima tawen. Segun kadagiti analista, “pangmabiitan” laeng ti panagbaba ti demand a napadasan idi panawen ti pandemya nga gapuanan dagiti problema ti suplay ken transportasyon. “Optimistiko” da a makaungar ti subsektor bulon ti online shopping ken panagngato ti demand kadagiti baro a merkado.

Gagangay a galad dagiti ganggannaet a kapitalista nga “iregreg” dagiti mangmangged a Pilipino iti arapaap a pabassiten ti gastos iti produksyon ken mangpetpet ti dakdakkel pay a ganansya. Arig na a pappapilyen dagiti kumpanya dagiti mangmangged: maikkat iti trabaho, wenno anusan ti mala-adipen a sweldo ken saan a makatao a kondisyon iti panagubra. Dagiti panangisikad dagiti mangmangged nga ingato ti saad da iti biag, kas ti panangirupir ti nainkalintegan a nayun-a-sweldo ken panagunyon, ket sabsabten dagiti iligal a panagikkat, panangrebbek ti unyon ken iligal nga panagserra dagiti pabrika.




Panagikkat ken atake iti unyon iti Nexperia, lablabanan



Agsasaruno a panagtignay ti inrussuat dagiti mangmangged iti Nexperia Philippines tapno labanan ti panagikkat ken dagiti atake ti maneydsment iti unyon, ken salakniban dagiti karbengan da iti trabaho.

Ti Nexperia Philippines ket subsidyaryo ti kumpanya a Nexperia a nakabase iti The Netherlands. Agmanmanupaktura daytoy kadagiti semiconductor kadagiti pabrika na iti Europe, Asia ken US. Idi 2022, nakapagrekord daytoy ti $2.36 bilyon kabuklan a rebenyu, a mas dakkel iti 10.7% maiyarig iti immuna a tawen. Dimmakkel met ti nailako daytoy a produkto iti 12%. Dakkel ti namnamaen daytoy a panagungar kadagiti sumarsaruno a tawen, aglalo ta agserserbi dagiti produkto daytoy iti awan patingga a panaglawa ti pangkasapulan para iti teknolohiya iti sangalubongan. Idi 2022, nayon daytoy a nagpuonan tapno palawaen ti kapasidad dagiti pabrika daytoy iti Europe ken dagiti assembly line iti Asia. Kinapudno na, nagnayon daytoy ti 1,000 baro a mangmangged kadaydiay a tawen.

Iti tengnga daytoy, awan sardeng ti panagmaniobra ti kumpanya tapno ibaba ti gastos ken mangpetpet ti dakdakkel pay a ganansya. Daytoy ti makagapu nga inserra ti kumpanya ti Sensors Department iti pabrika daytoy iti export processing zone iti Cabuyao, Laguna ken ginandat nga ikkaten ti 495 mangmangged. Adda dagiti apektado a mangmangged a napwersar nga umawat iti diaya ti maneydsment nga “boluntaryo a panagretiro,” aglalo dagiti kontraktwal a nabiit pay a nagbalin a regular. Daytoy ket kabayatan nga ilablaban ti unyon ti panag-absorba wenno panangiyakar kadagiti mangmangged a napukawan ti trabaho iti sabali a departamento.

Rimmingbaw manen ti kinagamrud ti kumpanya idi inpakaammo daytoy iti unyon idi Setyembre 22 ti panangikkat iti walo pay a mangmangged, karaman ti tallo nga opisyal ti unyon. Iti tengnga daytoy ti “internal hiring” a kaipapanan nga adda da pay bakante a posisyon iti kumpanya. Panaglabsing daytoy iti probisyon iti agrara-ira a collective bargaining agreement a “last in, first out” wenno ti naudi nga inempleyo ti umuna a maikkat. Permanente ti posisyon ti tallo nga opisyal isu a saan ida mabalin a basta-basta nga ikkaten. Tapno ikalintegan ti panangikkat, tuso nga inusar ti kumpanya a basaran ti attendance dagiti makuna nga opisyal ken indeklara ida a “not in good standing” uray awan ti linabsing da a pagannurutan.

Ammo dagiti mangmangged a kayat laeng ti Nexperia nga ikkaten dagiti regular a mangmangged tapno makasubi ken pakapsuten ti unyon da. Nakakeddeng daytoy a sumango iti barbaro a serye ti tinnawad iti sumaruno a tawen.




Unyon iti Laguna, nangabak iti eleksyon.

Naipangabak ti militante ken makabayan nga unyon a Panadero ng Philfoods Fresh Baked Product Inc-OLALIA-KMU ti eleksyon idi Setyembre 22 tapno ibagi dagiti mangmangged ti pagubraan. Nakaala ti 295 a botos ti unyon iti kabuklan a 341 botos laban iti ubbaw nga unyon a binukel ti NTF-Elcac kasapakat ti kumpanya. Kas panangrambak, naggu-ummong dagiti unyonista iti sango ti pagaramidan iti Barangay Mamplasan, Biñan. Nangabak ti unyon iti tengnga ti panangliplipit ken panag-redtag ti pulis ken NTF-Elcac kadagiti opisyal ken miyembro daytoy. Ti Philfoods Fresh Baked Product Inc ket kabsat a pagaramidan ti Gardenia Bakeries, maysa a kumpanya a Malaysian.

Sangsangkamaysa a panagtignay iti Fuji Electric iti Laguna. Serye dagiti sangsangkamaysa a panagtignay iti uneg ken ruar ti pagaramidan ti inrussuat ti unyon a Fuji Electric Phils. OLALIA-KMU idi Setyembre tapno kalampagen ti kumpanya iti agtultuloy a panangbarbarat daytoy iti sahod da iti mapaspasamak a negosasyon para iti CBA. Aginggana P20-P25 laeng ti indiaya ti maneydsment iti bangir ti di na panangnayon ti sahod kabayatan a milyun-milyon ti napetpetan daytoy a ganansya iti napalabas a tallo tawen.

Unyon iti Subic, nagtignay para iti CBA. Nagirussuat ti sangsangkamaysa a panagtignay dagiti mangmangged manipud Samahan ng mga Manggagawang Nagkakaisa sa Umicore Specialty Chemicals Subic idi Setyembre 16 tapno kundenaren ti mano a bulanen a saan a pannagna ti negosasyon para iti baro a CBA. Ti Umicore ket maysa a kumpanya nga Amerikano nga adda pastrek na nga agarup €1,020 milyon (₱60.8 bilyon) kadaytoy 2023.




8, pinapatay ti AFP iti maysa nga aldaw

Walo nga indibidwal ti brutal nga pinapatay ti Armed Forces of the Philippines (AFP) iti mismo nga aldaw a linagip ti ika-51 anibersaryo ti deklarasyon ti linteg militar idi Setyembre 21. Lima kadakuada ket hors de combat ken tallo ti sibilyan. Idi met Setyembre 29, pinapatay dagiti pwersa ti estado ti maysa nga organisador ti tignayan ti mangmangged iti Rizal.

Iti Masbate, natay iti panagpalpaltog dagiti soldado ken elemento ti CAFGU ti agassawa a Jover “Dodo” Villegas, 40, ken Aimee Villegas nga taga-Sityo Basak, Barangay Luna, Placer. Pinaruar ti militar a kameng ti New People’s Army (NPA) a natay iti engkwentro dagiti dua. Naikkat ti mata ni Jover iti kina-adu ti punta ti bala iti rupa na.

Iti Negros Occidental, minasaker ti 47th IB ti innem nga indibidwal a sakay ti traysikel ken agbibiyahe iti Sityo Lubi, Barangay Tabugon, Kabankalan City. Pinapatay iti insidente ti lima a mannakigubat ti NPA a saan nga armado ken awan iti kabaelan a lumaban, ken ti sibilyan a drayber da.

Medikal ti NPA da Bobby Pedro (Ka Rekoy), Mario Mullon (Ka Goring), ken Janice Flores (Ka Joyce). Naka-medical leave met ti agassawa nga Alejo de los Reyes (Ka Bravo) ken Melissa de la Pena (Ka Diane) nga idi ket 6-bulan a masikog. Naam-ammo ti sibilyan a drayber ti traysikel a ni Robin Gaitan.

Iti Binangonan, Rizal, pinaltugan dagiti pulis iti uneg ti pagdagdagusan na a balay ni Jude Fernandez, beterano nga organisador ti Kilusang Mayo Uno. Pinaruar da isuna a “limmaban” uray saan isuna nga armado.

Panag-aresto. Saan a nainkalintegan nga inaresto dagiti pwersa ti estado iti ar-aramid a kaso ni Michael Eraña, 46, iti Barangay Nilumisu, Echague, Isabela idi Setyembre 21. Parparwaren da a naalaan isuna dagiti paltog, bala, granada ken ramit militar.

Panangliplipit. Idi Agosto, nakaawat ti Community Empowerment Resource Network (CERNET), Inc. ti Central Visayas ti subpoena (panangpaayab) manipud iti Department of Justice kasilpo iti kaso ti “terrorist financing” ti 27 indibidwal a sigud ken agdama daytoy nga opisyal ken istap. Inraman iti kaso ni Jaime Paglinawan, presidente ti AMA Sugbo-KMU, a kanaig nga organisasyon ti CERNET.

Kagiddan daytoy, “sinarungkaran” ken linipit dagiti pulis idi Setyembre ti dua a mangmangged iti linged ti Executive Order 23 nga nagbukel iti kampay idi a komite nga mangtara-widwid iti karbengan dagiti mangmangged nga ag-organisa.

Panagbomba. Riribuk ti inpasagrap ti dua aldaw a panagbombomba ti 2nd IB ken 5th Field Artillery Battalion kadagiti bantay ti Bagulayag, Uac ken Irong-irong iti Uson, Mobo ken Milagros iti Masbate. Saan a bumaba iti 46 daras a kinanyon ti AFP ti lugar idi Setyembre 23-24.

Panagpaltog. Nagpatudo ti bala dagiti soldado ti 2nd IB iti nagbebeddengan dagiti ili ti Catangian ken Palanas iti Masbate idi Setyembre 29. Nangted daytoy ti buteng kadagiti komunidad, aglalo kadagiti estudyante ken mannuro. Napwersa nga agkansela ti klase dagiti pagadalan kadagiti apektado a barangay.




Dagiti kaso ti panagdukot ken pwersado a pannakapukaw, kumarkaro



NAYON ITI UMAD-ADU a biktima ti panagdukot ken sikreto a detensyon ti rehimen Marcos ti lima nga indibidwal iti agsina nga insidente idi Setyembre.

Dinukot dagiti pwersa ti 4th IB idi Setyembre 19 da Job Abednego David, Peter del Monte ken Alia Encela iti Sityo Malaglag, Barangay Lisap, Bongabong, Oriental Mindoro.

Agim-imbestigar idi dagiti tallo kadagiti panagbomba ken panagkanyon ti 203rd IBde iti lugar idi Abril. Am-ammoen da met ti epekto ti panag-kwari ti armour rock iti babassit a mannalon ken mangngopra iti ili ti Bongabong.

Idi Oktubre 4, 16 aldaw kalpasan da a madukot, nakumpirma dagiti grupo iti karbengan-tao nga iggem ida ti 203rd IBde ken inbalud iti kampo militar nga awan nakasampa a kaso.

Kabayatan na, dua nga indibidwal ti dinukot iti Barangay Bantug, Gabaldon, Nueva Ecija iti nagbaetan ti ala-1 ken alas-2 ti parbangon idi Setyembre 29. Kaudian a nakita dagiti residente ti makuna a barangay da Norman Ortiz ken Lee Sudario nga ingkapilitan nga inlugan iti maysa a van ti lallaki a naka-uniporme ti soldado. Nakawaswas ti maysa ngem natiliw met laeng ken ginuyod pasubli iti van. Idi Nobyembre 2022, inakusaran dagiti pulis ni Sudario a limmabsing iti Anti-Terrorism Act. Agpada a nakasagrap ti agtultuloy a panangliplipit dagiti pamilya ti dua sakbay ti panagdukot.

Iti Eastern Visayas, naireport iti nabiit nga addaan saan a bumaba iti 10 indibidwal ti biktima ti panagdukot ken sikreto a pannaka-ibalud ti Task Force Storm ken 8th ID iti daulo ti rehimen Marcos. Mapatpati a nakabalud dagiti biktima iti kampo ti 8th ID iti Barangay Maulong, Catbalogan.

Karaman kadagiti sikreto nga inbalud ti dua a kabarbaro nga ina a da Mariel Rebato ken Monica Ogacho ken dagiti kaipaspasngay nga annak da.




Agtutubo iti Naga City, target ti panangparmek ti 9th ID



Kasla eksena iti panawen ti diktadura a Marcos Sr ti panangliplipit ken intimidasyon dagiti ahente ti 9th ID kadagiti mannurat pang-kampus ti maysa nga unibersidad iti Naga City idi Setyembre 21. Agur-uray dagiti estudyante iti panagrugi ti kilos-protesta idi asitgan ida dagiti soldado ken laisen iti pannakilaok da iti rali. Pinilit dagiti berdugo nga alaen ti personal nga impormasyon da.

Saanen a baro daytoy iti pammalakad ti 9th ID iti Naga City. Kinapudno na, idi Setyembre laeng, Saan a bumaba iti lima nga agtutubo ken estudyante ti “sinarungkaran” dagiti soldado. Agpapada ti iskrip dagiti ahente ti estado: Saan a lumaok iti rali ken aktibismo tapno makalisi iti “CPP-NPA.” Agtutuon a karbengan iti pribasiya, laban iti profiling ken wayawaya iti panagsao ti linabsing ken inbaddek dagiti soldado kadagitoy a kaso.

Panangbusal iti kritikal nga  panagulat

Kaudianan a kaso ti intimidasyon kadagiti mannurat ti The DEMOCRAT, pagiwarnak pangkampus ti University of Nueva Caceres. Inusar dagiti soldado dagiti opisyal ti barangay tapno “imbitaran” ken “katungtongen” ti dua a mannurat idi Setyembre 22 nga awan aniaman a basaran. Ginandat pay dagiti soldado nga alaen dagiti personal nga impormasyon da manipud iti kapitan ti barangay. Maysa pay nga istap ti radyo ti “pinaayaban” sakbay daytoy.

Inpaayab met dagiti soldado ti chief editor ti ThePILLARS, pagiwarnak dagiti estudyante ti Ateneo de Naga University (AdNU) idi Setyembre. Manipud Hulyo 15 aginggana Setyembre 3, nairekord ti pagiwarnak ti tallo nga insidente ti panagsarbeylans, red-tagging ken interogasyon laban iti sigud ken agdama nga istap.

Ammo dagiti mannurat pangkampus a dagitoy a panangliplipit ket panangbusal iti kritikal a panagulat.

Panangsaklob ti militar kadagiti barangay

Tapno lipiten dagiti agtutubo, itudtuding dagiti heneral ken opisyal militar ti sibilyan a burukrasya—dagiti kapitan ken kagawad ti barangay—nga kas taw-an ti militar iti narugit a gerra kontra- insurhensya. Nawaya daytoy nga ar-aramiden iti balangkas ti “whole-of-nation” approach ti National Task Force-Elcac. Ipapauneg dagiti opisyal ti barangay iti panagari a militar. Asinnuman a tumubngar ket ak-akusaran a tagasuporta ti rebolusyonaryo a tignayan ken liplipiten.

Iti Naga, agserserbi a pagindegan dagiti soldado dagiti barangay hall iti panawen nga agisaysayangkat daytoy ti Retooled Community Support Program ken “pammagbaga” kadagiti agtutubo. Mangparparuar ti barangay kadagiti dokumento tapno ipa-ayab dagiti maat-atap nga addaan kainaigan iti rebolusyonaryo a tignayan. Maus-usar da met tapno ma-profile dagiti masaksakupan da ken siputan dagitoy.

Berdugo ti Bicol

Iyun-una ti 9th ID ti kampanya a panangikuspil kadagiti agtutubo ken umili iti sibubukel a rehiyon ti Bicol. Manipud Hulyo 2022 aginggana Agosto 2023, nairekord ti kabuklan a 160 kaso ti panaglabsing iti karbengan-tao ti makuna a dibisyon. Karaman kadagitoy a kaso ti 27 ekstrahudisyal a pammapatay ken 47 iligal a panagaresto ken panagibalud.

Agindeg ti yunit iti ili ti Pili, kaarruba nga ili ti Naga City. Tumaktakder a kumander ti 9th ID iti agdama ni Major General Adonis Bajao nga isu met laeng ti hepe ti Joint Task Force Bicolandia.

Kabinnulig daytoy a dibisyon iti panangipasaknap ti buteng kadagiti probinsya ti Camarines Sur ken Catanduanes ti 83rd IB nga agin-indeg iti ili ti Tigaon. Napulapulan iti dara dagiti sibilyan a pinapatay ti rekord ti makuna a batalyon. Kadawyan da a rason a mannakigubat ti NPA dagiti biktima da uray iti bangir ti nalawa a panagkedked dagiti kabagian ken am-ammo da.

Manipud 2018, saan a bumaba iti 30 ti ekstrahudisyal a pinapatay ti makuna a batalyon kadagiti probinsya ti Camarines Sur ken Catanduanes. Nakapagrekord met ti saan a bumaba iti 171 kaso ti naduma-duma a langa ti panaglabsing iti karbengan-tao ti batalyon manipud 2018 aginggana iti agdama.

Manipud inpatungpal ti Memorandum Order No. 32 iti Bicol idi 2018, mas nagbalin nga agresibo ti makuna a batalyon iti panagisayangkat ti gerra kontra-insurhensya karamanen ti militarisasyon kadagiti syudad kas ti Naga City.




Iti ababa a sarita

